「看電視」，作者，林桂鄉
（20141028 通用拼音標注及配音--廖崇仁 tel：0927-008285）
    各位評判（pīng pùan）老師、各位同學，逐家好！（鞠躬行禮）我是第（xx）號，今仔日我欲（bheh）朗讀个（ē）題目是：「看電視」，作者，林桂鄉（līm-gùi-hiong/hiang）。
我八歲彼年（hit nĭ），大伯厝裡（cu ni）買一台彩色電視機。阮一陣囡仔歡喜甲[image: image1.png]

跳（put-put-tiau），七早八早就等佇（di）門口埕貓貓看。哇！遮爾（zia ni）大台的電視，和我欲平懸（bheh bēn/bīn gŭan），兩扇門挩開（tùa kui），閣有光影影[image: image3.png](gnhg-ia"-ia")



閣金爍爍（gīm-sì-sīh）的玻璃鏡。實在是庄跤倯[image: image4.png](znhg ka sdng)



，干焦（gān nā）「看」電視，厝邊頭尾，親情五十（cīn ziān/ziăn gho zap）就若親像咧放送大條新聞，鬧熱滾滾。 

暗時，大伯[image: image5.png]


兜（īn dau）五坪大的客廳，袂輸（bhue sū）電影院，大人囡仔[image: image6.png]Pk



（kè）幾若十人（gui na zap lăng）。八點檔的連續劇『星星知我心（sīng sing dī ngo sim）』，逐家看甲目屎流目屎滴。劇情若有輕鬆快樂的時，逐家就呵咾（ōr-lor）天公伯仔有目睭（bhak-ziu），感覺真安慰。毋過，無論劇情悲傷抑是（iah si）歡喜，會當看電視是遐爾（hia ni）稀罕的代誌，逐个人攏有淡薄仔（dam-bōrh-a）享受幸福的滋味。逐日若是煞戲（sùa hi），戲尾總是緊張刺激唌人（siān lāng）想欲知影紲落去（sua loro kio）會按怎，阮就閣開始期待明仔載的戲齣（hì cūt）。逐暗八點進前，囡仔的功課一定攏先寫好勢，厝裡碗箸百面嘛已經洗清氣矣。片頭歌曲猶未（ia/iau bhue/bhe）開始唱，大大細細椅頭仔就攢好勢（cūan hor se），同齊來分享一點鐘久的連續劇。痟電視（siau den sī）的程度甚至佇日常生活的時時刻刻攏熱怫怫（liat/ret-put-pūt），咧討論劇中的人物，若親像是捌甲有賰（bhat ga u cun）的厝邊隔壁。 

因為阮阿爸是屘仔囝（bhān-a-giàn），娶某慢、生囝慢、儉錢（kiam zĭn）自然嘛較慢，所以阮兜有才調（u zāi diau）買電視的時間就慢人幾若年。阿爸買第一台電視，拄好赴著（du hor hù diorh）全臺灣咧痟布袋戲的彼站（hit zām）。逐工中晝時，小學十二點下課，欲轉去厝差不多攏著愛行三、四公里路遐遠，毋過，所有的囡仔絕對會佇十二點半進前到厝食晝，做人爸母的攏袂煩惱，無人會驚[image: image7.png]


去四界摸飛（mō hui），因為比別人減看就真厭氣（iàn/èn ki）。我認真看布袋戲的程度，到今（gàu dan）每一個角色、每一條歌曲，攏閣清清楚楚記踮頭殼（gì diàm tāu kāk）內底，無法度放袂記。 

比起彼當陣，這个時代看電視實在有夠利便，網路（bhang-lō）、數位電視（sò-ui-den-sī）、手機仔隨時拍開就有節目，連續劇一擺幾十集做一睏（zòr zit kun）看甲透，毋免（m bhian/bhen）期待下回分解（e hŭe hūn gài），毋免閣等明仔載才收看。當年布袋戲收視率97趴（gau zap cit pa）的奇蹟嘛無可能閣有囉！以早（i zà）看電視會當共幾若家縛縛（bak bak）做一伙，這馬看電視是隨人看，逐个看伊家己愛看的，想欲閣開講跋感情（buah gam zĭng）嘛講無話矣。
我个朗讀到遮（zia）結束，多謝逐家！
【看電視】--林桂鄉 
我八歲彼年，大伯厝裡買一台彩色電視機。阮一陣囡仔歡喜甲[image: image8.png]

跳，七早八早就等佇門口埕貓貓看。哇！遮爾大台的電視，和我欲平懸，兩扇門挩開，閣有光影影閣金爍爍的玻璃鏡。實在是庄跤倯，干焦「看」電視，厝邊頭尾，親情五十就若親像咧放送大條新聞，鬧熱滾滾。 

暗時，大伯兜五坪大的客廳，袂輸電影院，大人囡仔𤲍幾若十人。八點檔的連續劇『星星知我心』，逐家看甲目屎流目屎滴。劇情若有輕鬆快樂的時，逐家就呵咾天公伯仔有目睭，感覺真安慰。毋過，無論劇情悲傷抑是歡喜，會當看電視是遐爾稀罕的代誌，逐个人攏有淡薄仔享受幸福的滋味。逐日若是煞戲，戲尾總是緊張刺激唌人想欲知影紲落去會按怎，阮就閣開始期待明仔載的戲齣。逐暗八點進前，囡仔的功課一定攏先寫好勢，厝裡碗箸百面嘛已經洗清氣矣。片頭歌曲猶未開始唱，大大細細椅頭仔就攢好勢，同齊來分享一點鐘久的連續劇。痟電視的程度甚至佇日常生活的時時刻刻攏熱怫怫，咧討論劇中的人物，若親像是捌甲有賰的厝邊隔壁。 

因為阮阿爸是屘仔囝，娶某慢、生囝慢、儉錢自然嘛較慢，所以阮兜有才調買電視的時間就慢人幾若年。阿爸買第一台電視，拄好赴著全臺灣咧痟布袋戲的彼站。逐工中晝時，小學十二點下課，欲轉去厝差不多攏著愛行三、四公里路遐遠，毋過，所有的囡仔絕對會佇十二點半進前到厝食晝，做人爸母的攏袂煩惱，無人會驚去四界摸飛，因為比別人減看就真厭氣。我認真看布袋戲的程度，到今每一個角色、每一條歌曲，攏閣清清楚楚記踮頭殼內底，無法度放袂記。 

比起彼當陣，這个時代看電視實在有夠利便，網路、數位電視、手機仔隨時拍開就有節目，連續劇一擺幾十集做一睏看甲透，毋免期待下回分解，毋免閣等明仔載才收看。當年布袋戲收視率97趴的奇蹟嘛無可能閣有囉！以早看電視會當共幾若家縛縛做一伙，這馬看電視是隨人看，逐个看伊家己愛看的，想欲閣開講跋感情嘛講無話矣。 
